
FƏRƏC QARAYEVİN “DER STAND DER DINGE” ƏSƏRİNDƏ 

İNSTRUMENTAL TEATR ÜNSÜRLƏRİ 

 

         Xülasə: Təqdim olunmuş məqalə müasir azərbaycan bəstəkarı Fərəc 

Qarayevin “Der stand der dinge” əsərində ifadəsini tapan instrumental teatr 

ünsürlərinin tədqiqinə həsr olunub. Araşdırma apararkən aydın olur ki, 

bəstəkarın bu bədii layihə-əsəri musiqi alətlərinin teatrı, sintetik performansdır. 

İfaçılıq prosesində ansamblın birgə yaradıcılıq işi “təsadüf faktoru” üzərində 

qurulub. F.Qarayev instrumental teatr vasitəsi ilə musiqidə konstruktivlik, 

yaradıcılıqda bədii kəşf, qeyri-adi təzahürlərin fikirləşib tapılması və onların 

tətbiq olunmasına böyük önəm verib. Musiqinin məzmun və obrazını nəzərə 

çarpdırmaq üçün bəstəkar müxtəlif üslub metodlarına üz tutmuş, tamaşaçını 

təəccübləndirən paradoksal hallar fikirləşib tapmışdır. Ümumilikdə bütün qeyd 

olunanlar hazırkı əsərin mühüm xüsusiyyətlərini əmələ gətirir. 

         Açar sözlər: Fərəc Qarayev, “Der stand der dinge”, instrumental teatr, 

sintetik performans. 

        İnstrumental teatr nədir? 

       XX-XXI əsrlərdə geniş intişar tapmış instrumental teatr audiovizual və 

sintetik janr olub, incəsənətin müxtəlif sahələrini, o cümlədən rəqs, dramatik 

teatr və musiqinin eksperimental xarakterli kompozisiya elementlərini cəm edir. 

Bu janr sözün həqiqi mənasında əsl tapıntıdır. Müasir mərhələdə böyük janrların 

mahiyyətinin getdikcə zəifləməsindən irəli gələrək, instrumental teatr müəyyən 

mənada opera ilə bərabər mənaya malikdir. İnstrumental teatr müxtəlif üslub və 

cərəyanlarda fəaliyyət göstərən bir çox bəstəkarlar (Çarlz Ayvz, Luçano Berio, 

Erl Braun, Maurisio Kagel, Jorj Apergis, Hayner Gebbels, Alfred Şnitke, Sofiya 

Qubaydulina, Vladimir Martınov, Aleksey Smirnov və s.) tərəfindən geniş tətbiq 

olunmuşdur. İnstrumental teatrın tədqiqatçılarından biri olan V.Petrov yazır: 

“M.Kagelin “Səhnədə” (1960) adlı kompozisiyasını XX əsrin II yarısında tam 

formalaşan instrumental teatr janrının ilk nümunələrindən biri adlandırmaq olar   

[1; s. 99]. 

        Musiqi kompozisiyasına yeni keyfiyyətlər gətirmək, teatr ünsürlərini daxil 

etmək, səhnədə canlı eksperimentlər yaratmaq, ifaçıların aktyorluq bacarığını 

üzə çıxaran müxtəlif performanslar düşünərək müəyyən tamaşa qurmaq müasir 

Azərbaycan bəstəkarlarının (Rəhilə Həsənova, Firəngiz Əlizadə, Fərəc Qarayev 

və s.) instrumental teatr yozumlu  bir sıra əsərlərində də özünü göstərir. “Müasir 

musiqidə əhəmiyyətli faktora çevrilmiş instrumental teatr və fərdi layihə 

kompozisiya prinsipləri sözü gedən bəstəkarların musiqi kompozisiyalarında 

təzahür edir” [2; s. 31].  

          Müasir azərbaycan bəstəkarı Fərəc Qarayevin instrumental ansambl və 

maqnit lenti üçün “Der Stand der Dinge”  əsəri Almaniyanın “Ensemble 

Modern” ansamblının sifarişi ilə meydana gəlmişdir. Əsərin ilk ifası 8 sentyabr 

1991-ci ildə Frankfurt şəhərində keçirilən “Schönheit eine Utopie?” Beynəlxalq 

musiqi festivalında (dirijor İnqo Metsmaxer, rejissor Frnas Yozef 

Hoymanskemper) uğurla baş tutmuşdur. Rus bəstəkarı Viktor Yekimovskiyə 

həsr olunan əsərdə onun tətbiq etdiyi qeyri-ənənəvi qrafik simvol və müəllif 

notasiyasından istifadə olunmuşdur.  

         Əsərin orkestr tərkibi aşağıdakı kimidir:  Fl, Ob, 2 Cl, B.Cl, Fag, C.fag, 

Corni, Truba, Trambon, Tuba, Celesta, Fisharmoniya, Piano (spielt dirigent), 

Arfa, Glockenspiel, Herdenglocken, Triangolo, Simli kvartet, Tam-tam, 

Vibrafon, Mandolina, Celli, Bassi, Ksilofon. 

Qarışıq tərkibli əsərə XX əsr partituralarında nadir təsadüf olunan  mandolina və 

çelesta daxil edilmişdir. Bütün musiqi toxuması əvvəldən sona qədər aleatorikalı 

improvizasiya üzərində qurulub ki, bu da ifaçıları həmmüəllifə çevirir, onları 

ixtiyar sahibi edir. İfaçı notdakı yazıların icrası zamanı bəstəkarın göstərişlərinə 

əsasən sərbəstliyə yol verir. Səhnə mədəniyyətində gözlənilməz hərəkətlər edir. 

Bir sözlə, bəstəkar və ifaçı bərabərhüquqludur.  

        Partiturada instrumental teatrın ifasına dair müəllif göstərişlərində qeyd 

olunmuşdur ki, bu əsərin ifa prosesində orkestr bir neçə müstəqil ansambllara 

bölünür - bunlar simli və nəfəs alətlərindən ibarət kvartet, simli və mis nəfəs 

alətlərindən ibarət trio, kontrabas və bas-klarnetin duetidir. İnkişafın hər bir 

mərhələsində yeni yüksəklik əldə olunur və kulminasiya meydana çıxır. Amma 

belə bir yüksəliş qeyri-müəyyəndir. Bir növ Maks Friş və Ernst Yandlın qeyri-

müəyyən şeirləri ilə səsləşir. İrrasional matəm mərasimi absurd teatrındakı 

“interpolyasiya”lara – yəni, bir əsərin mətninə başqası tərəfindən sonradan bir 

şey əlavə edilmələrə bənzərdir. Tədqiqatçı M.Vısotskaya qeyd edir: “Əsərin I, 

III və V hissəsinin harmonik komplekslərində Qara Qarayevin “Dolaşıq fikir” 

adlı uşaq fortepiano pyesindən götürülmüş kvazi-sitat əmələ gəlir. Bu isə əsərin 

onsuz da mənaca çoxyozumlu olmasına daha bir “unanswered question” əlavə 

edir. Cavabı olmayan sualların hamısı  öz həllini yalnız  musiqidə tapır” [3; s. 

287].                   

         Əsərin adı öz başlanğıcını Avropanın məşhur rejissorlarından biri Vim 

Vendersin   eyniadlı kino-dramından götürmüşdür.  Kino tənqidçilərinin “Film 

film daxilində” adlandırdığı bu ağ-qara film 1982-ci ildə Venesiya kino 

festivalında əsas mükafata layiq görülmüşdür. Filmin qısa səciyyəsini aşağıdakı 

kimi vermək olar:  “iri” və “kiçik” planların (məsələn, müsbət-mənfi, ağ-qara) 

potensial imkanları, onların arasındakı təzadlar maksimal dərəcədə 

göstərilmişdir. Filmdə mücərrədlik üstünlük təşkil edir, burada səs dəyişkənliyi, 

səs-söz əlaqəsi, tembr-struktur münasibətləri “oyun məntiqi”nə tabe edilmişdir. 

Fərəc Qarayev qeyd etdiklərimizi əldə rəhbər tutaraq “musiqi daxilində musiqi” 

yaratmışdır. 

         F.Qarayevin  instrumental kompozisiyası beş hissəlidir. Hissələr aramsız 

olaraq “attaca” ifa edilir. Əsərin melodik-harmonik fakturası aleatorika əsasında 

təşkil olunmuşdur. Bu, bir növ improvizədir, amma həm də təsadüfdür. 

Formadakı mütəhərriklik “təsadüfi hal” prinsipini həyata keçirir və müasir 

səslənməni təmin edir. Burada aleatorikanın idarəedilən növü tətbiq olunmuşdur. 

Musiqi kompozisiyasında “alt-üst” çevrilmələr üstünlük təşkil edir və 

“determinist proses” əmələ gətirir. İnstrumental teatrda baş verən xaos, absurd 

teatrı əslində zahiri qarmaqarışıqlıq, qeyri-mütəşəkkillik deyildir. Performans 

əvvəlcədən məhz belə tərzdə düşünülmüşdür.  

           Fərəc Qarayevin instrumental teatrında hər bir ifaçı mütəhərrikdir, dəyişə 

bilir. “Der stand der dinge”nin musiqi dramaturgiyası qeyri-adi, paradoksaldır. 

Əsərin səhnə quruluşu sanki “gözləmə otağı”dır. İfaçı-personajların hamısı 

əsərin baş qəhrəmanlarıdır və onlar xaos yaradırlar. Eyni anda bütün ifaçılar həm 

çalır, həm də tamaşa göstərir. Əvvəlcə performansın başlanmasına heç bir məhəl 

qoyulmur: ifaçılardan  biri ayağa qalxaraq not və kağız qoymaq üçün püpitr 

dalınca gedir. Burada sağlam mühakiməyə zidd olan inanılmaz qəribəliklər 

hökm sürür. Məsələn, qoboy ifaçısı səhnədə sərbəst şəkildə qoltuqlu əlil 

kürsüsündə var-gəl edərək dirijora və bir çox musiqi ifaçılarına mane olur. Bas 

klarnet ifaçıları səhnədə istənilən tərəfə dolaşırlar. Mis nəfəs və simli alət 

ifaçıları isə dinləyici auditoriyasında gəzişirlər. Əsərin partiturası elə yazılıb ki, 

bilərəkdən “dispozisiya” - yəni, qarışıq mövqe, səslərdə uyğunsuqluq əmələ 

gəlir (məsələn, mis nəfəs aləti olan valtorna ağac nəfəs alətlərinin arasında 

yerləşdirilib, klarnetlə  bas klarnet yerlərini dəyişib, onlar Archi-nin tərkibinə 

daxil edilib. 

         Bu instrumental teatrda icra olunan performansın baş verdiyi məkanda 

dirijorun elə özü də inanılmaz, gözlənilməyən paradokslar yaradır. Dirijor 

situasiyanı tez-tez dəyişir, nizam-intizam yaratmaq əvəzinə, vəziyyəti “şübhə 

altına” qoyur. O, dirijorluq edəndə heç kəs çalmır, ya da o, dirijorluq etməyəndə 

hamı çalır. İfaçılar “muta in” olunurlar. Yəni, bütün ifaçılar öz adi, ənənəvi 

orkestr funksiyasını yerinə yetirməkdən uzaqdırlar. Violino ifaçısı öz alətini 

qoyub, həm də mandolinada çalır. Dirijor həm violino (II dirijor), həm də piano 

(I dirijor) çalır. Qoboy və bas  klarnet ifaçıları ingilis tütəyi ifa edirlər. 

Musiqiçilərdən hansısa biri qiraətçi olur, digəri isə dirijora çevrilir. Bəzi 

məqamlarda səhnədə dörd dirijor birdən dirijorluq edir ki, bu da paradoksal hal 

əmələ gətirir. İfaçıların ənənəvi orkestr funksiyasını yerinə yetirməmələri qeyri-

sabitlik, xaos yaradır. Əsərin əvvəlində ifaçılar özləri çalır, dirijor sonra gəlib 

çıxır. İfaçılardan biri səhnəyə əlil arabası gətirir, sonra isə arabaya özü əyləşir. 

İki saksafonun dueti akrobatika elementlərinə malikdir. Onlar bir-birinə tərəf 

hoppanaraq çalırlar, sanki mübahisə edirlər. İfaçılar əsərin bəzi epizodlarında 

hətta söhbət edirlər. Amma dirijor öz dirijorluq etməyindədir ki, bu da müəyyən 

mənada absurd hal əmələ gətirir. 

          İfaçıların həm əsər ifa etməsi, həm də artistlik göstərməsi  bəstəkarın 

müəllif tələbidir. Yuxarıda qeyd etdiyimiz kimi, bəstəkarın əsas tələbi “tamaşa 

içində tamaşa”, “əsər içində əsər” yaratmaqdan ibarətdir. Ona görə də 

instrumental teatrın süjetini hər kəs bir cür yoza bilər. İfaçılar sanki vağzaldadır. 

Səfərə hazır vəziyyətdədirlər. Səhnə gözləmə zalını xatırladır, hər kəs sanki öz 

minəcəyi nəqliyyatı gözləyir. Arada səslənən siqnal səsləri sanki qatarın 

gəlişindən xəbər verir.  Sonra səhnədə əlində çamadan kimsə görünür. 

Çamadanın içində XX əsr fransız musiqi avanqardının görkəmli nümayəndəsi, 

bəstəkar Pyer Bulezin şəkli var. Çamadan açıqdır, onun içinə hər kəs nə isə 

qoyur. Sonra trubaların müşayiəti altında bütün iştirakçılar izdiham edir, elə bil 

kimisə son mənzilə yola salırlar. İfaçılar ayağa qalxıb şəkil çəkirlər (Archi). 

Litavr ifaçıları  qatar nəzarətçiləri geyimindədir. Onlar öz partiyalarını bərkdən 

ifa etdikdə vaqonun yaxınlaşması, onun dayanması audiovizual effekt əmələ 

gətirir.  

         Archi ifaçıları alətlərini bir kənara qoyub mərkəzə keçirlər və əllərində not 

tutaraq qiraətçiyə çevrilirlər, mətn oxumağa başlayırlar. Qiraətçilər öz 

partiyalarını ifa edərkən səslənmə  qarmaqarışıq  xaos əmələ gətirir. Çünki 

partiturada müəllif tərəfindən hər kəsin öz partiyasını məhz belə ifa etməsi 

nəzərdə tutulub. Sonra həmin qiraətçilər “muta in”ə çevrilərək vokal ifaçılar 

olurlar. Onlar vokaliz formasında  sözsüz şəkildə donquldanırlar. Sonra onlar 

yenidən öz yerlərinə qayıdıb, əvvəlki kimi öz simli alətlərində ifa etməyə 

başlayırlar. Violino ifaçılarından biri yerinə əyləşmək əvəzinə dirijoru imitasiya 

etməyə,  sonra isə onunla eyni vaxtda dirijorluq etməyə başlayır. Beləliklə 

səhnədə eyni vaxtda iki dirijor çıxış edir. Sonra ikinci dirijor birincini yola salır 

və özü davam etməyə başlayır. Birinci dirijor isə pianoya doğru yönələrək  

performans edir (ayaq üstə “glissando”). Sonra dirijor öz pultu arxasına qayıdır 

və dirijorluq etməyə başlayır. İkinci dirijor (yəni, violino ifaçısı) əlil arabasına 

əyləşərək öz ifasına davam edir. Nəfəs alətləri ifaçıları (trubalar) onu səhnədə 

gəzdirirlər, sonra isə səhnəni tərk edərək çıxıb gedirlər. Əsərin sonunda səhnədə 

“archi” qrupu və dirijor qalır və əsər bitir.  

         İnstrumental teatrın musiqi dilində dissonans səslər üstünlük təşkil edir. Bu 

da əsasən həm atonal, həm də tonal səslənmələr əmələ gətirir. Bundan başqa 

flajolet notlardan çox istifadə olunmuşdur. Əsərdə klaster texnikası geniş tətbiq 

olunub. Klasterlərin istifadəsi əsərin təxmini ifasını yaradır.  Yəni, onun başqa 

bir ifası ayrı cür olar bilər. IV hissənin finalında puantilizm səs effektlərindən 

istifadə olunub. Əsərin IV hissəsində həmçinin  Qara Qarayevin “Dolaşıq fikir”  

pyesinin kvarta-üçton intervallı melodikası əsasında seriya cərgəsi qurur. Bu 

mövzu-sitat bəzən güzgülü - simmetrik, bəzən isə inversiya şəklində  

(xərçəngvari) təşkil olunub. Tədricən səs aqressiyası artır və qızğın, əsəbi hala 

gəlir. Musiqinin dinamik şkala səviyyəsi son həddinə çatır və  iki bas klarnetin 

şiddətli dueti şəklində göstərilir. Bu hissədə not yazısı qeyri-ənənəvidir. 

Bəstəkar ənənəvi yazıdan uzaqlaşır, konstruktiv parametrlərə keçir. Bununla da 

dünyanın faniliyini, həyatda təsadüf olunan dolaşıq vəziyyətləri göstərir.  

        F.Qarayev bu hissənin başlıca aforizmini sanki  belə bir fikirlə 

möhkəmlədir: “Hər bir insan gec-tez özü üçün hansısa bir həyat fəlsəfəsi 

fikirləşir və onu qəbul edib yaşayır”. Bu zaman instrumental teatrdakı 

personajların niyə “muta in” olduqları da aydınlaşır: insan həyatı çoxvariantlıdır. 

Bu tamaşaya seyr edərkən bir aləmdən sanki başqa bir aləmə, reallıqdan 

fantaziya dünyasına düşürsən. Fərəc Qarayev burada teatr situasiyalarını, baş 

verən hadisələri də çoxvariantlı şəkildə yozur, çünki  kaleydaskopdakı kimi 

bəzən həyatda da belə təzahürlərə rəsat gəlmək olur. 

          Qara Qarayevin “Dolaşıq fikir” pyesinin kədərli-melanxolik əhval-

ruhiyyəsi əsərin III hissəsində - instrumental kompozisiyanın mərkəzində  

yerləşdirilmişdir. Bu hissə  bir növ həyatın məğzi, “memento mori” anıdır. Bu 

qüssəli pyes tuba, truba, trombon, litavrlar, barabanın ifasında səslənən qroteskli 

matəm marşı ilə  eyni anda verilir və onunla təzad təşkil edir. Tətbiq olunan səs 

seqmentləri get-gedə kiçik hissəciklərə bölünür, kəsilib qısalır.  Dinamika 

tədricən zəifləyir. Alətlərdən yalnız barabanın titrək səsi qalır. Matəm marşı ilə 

“Dolaşıq fikir”in bir-birinə qarşı qoyulması bu fani dünyada insanın fiziki 

təbiətinin puç olub getməsindən bəhs edir. Buna uyğun olaraq musiqi tematizm 

kompleksində “atomizasiya” – dağıntı aktı baş verir. Qeyd edək ki, bunun özü 

də  müəyyən mənada musiqili xaosdur. Musiqili fantasmaqoriya  (xəyaldakı 

qəribə, fantastik şeylər) vizual xaos yaradır. 

         Əsərin  harmonik komplekslərində Q.Qarayevin “Dolaşıq fikir” fortepiano 

pyesindən götürülmüş kvazisitatından başqa, Anton Vebernin “Beş orkestr 

pyesi”ndən (op. 10) parçalar sitat kimi istifadə olunmuşdur. Bu iki kvazisitat beş 

hissə boyu  bəzən real virtual, bəzən isə virtual səslənir. Bəstəkar bu barədə 

aşağıdakıları vurğulayır: “Orkestr fakturasının labirintlərində dəfələrlə təsadüf 

olunan A.Vebernin orkestr  pyesləri kompozisiyanın təməl daşını təşkil edir” [4; 

s.127]. Əsərin II hissəsində qiraətçi tərəfindən oxunan mətnin əsasını Maks 

Frişin “Səni Qantenbayn adlandırdım” romanından dörd fraqment təşkil edir. IV 

hissədə isə Ernst Yandlın poetik mətnindən seçmələr istifadə olunub.  

         A.Vebernin musiqisindən gətirilən sitat və allüziyalar əsərdə iki cür özünü 

göstərir: bəzən kifayət qədərə aydındır, bəzən isə Fərəc Qarayevin müəllif 

mətninin səs təşkilinə bilərəkdən sanki sirli obyekt kimi üstüörtülü bir şəkildə 

daxil edilib ki, onu heç mümkün etmək olmur. Bəzən ansambl fakturasının 

dərinliklərinə yerləşdirilir və bundan  yalnız bəstəkar və dirijor agahdır. Amma 

A.Vebernin op.10, 1 saylı pyesinin tembr ahəngləri III hissənin sonuna doğru 

getdikcə uzaqlaşan matəm mərasimi zamanı aydın eşidilir.  Ümumiyyətlə bu 

əsərdə Vebernin orkestr pyeslərinin səs-tembr melodik xəttlərinə, səs palitrasına 

çox istinad olunmuşdur. 

          Əsərin səhnə və səs konstruksiyası bir-biri ilə vəhdət təşkil edir. Musiqi 

dili sərbəst, azad on iki tonlu texnika, seriyalılıq üzərində qurulub. Səs 

kompleksi – 24 səs ardıcıllığından təşkil olunmuş seriya və onun xərçəngvari 

formasıdır.  Lakin burada həm də polifonik çoxsəsli tətbiq edilib. Aleatorikalı 

faktura toxuması daxilində puantilizmdən təşkil olunmuş səs sonor birləşmələri 

də təsadüf olunur. Səslərin assimilyasiyası bilərəkdən yaradılır, puantilistik 

şəkildə sərbəst səs məkanı əmələ gətirilir. Bu səs burumu tədricən öz əhatə 

dairəsini genişləndirir, simasını dəyişərək eyni vaxtda müxtəlif şəkildə göstərilir. 

Partiturada elə məqamlar vardır ki, konstruksiyanın struktur invariantları 

meydana çıxır: səhnədə eyni vaxtda dörd dirijorla olan epizod  buna misaldır. 

Tədqiqatçı V.Petrova görə: “Hər bir  ifaçının öz şəxsi personifikasiyası 

mövcuddur”  [5; s. 35]. Səs məkanı müxtəlif tembr qrupları ilə kombinasiya 

yaradır (məsələn, bas klarnet ilə arfa, ağac nəfəs alətləri ilə kontrabas və s).  Səs 

məkanında şaquli-üfüqi keçidlər çoxdur. Bu keçidləri bir çox alətlər arasında 

görmək olur (çelesta, mandolina, alt, trombon və s.).  

        Musiqili-fəlsəfi baxımdan müəllifi narahat edən məqamlar ən çox IV 

hissədə baş verir. Bəstəkarın tərəddüdlərini belə şərh edə bilərik: harmoniya, 

yoxsa absurd? təsadüf, yoxsa determinizm? məntiq, yoxsa paradoks? nizam, 

yoxsa xaos? Bəlli olur ki, bu hissədə Pyer Bulezin “Nizam və xaos” adlı 

essesində ortaya qoyulmuş musiqili-bədii problemlərə istinad edilməsi heç də 

təsadüfi deyil. Sonda isə onu qeyd etməliyik ki, əsərin vizual görünüşlü qrafik 

partiturasında Fərəc Qarayevin instrumental üslubuna xas olan səciyyəvi 

cəhətlər cəmləşmişdir: bunlardan intonasiya, motiv və ritmik strukturların 

variasiya olunmasını, tembr rotasiyasını qeyd edə bilərik.   

                                                                     Кямаля Вейис кызы Алескерли 

Элементы инструментального театра в произведении Фараджа 

Караева “Der Stand Der Dinge” 

Резюме 

Представленная статья посвящена исследованию элементов 

инструментального театра, нашедшего свое выражение в произведении 

«Der stand der dinge» современного азербайджанского композитора 

Фараджа Караева. В ходе исследования становится ясно, что данный 

художественный проект-произведение композитора представляет собой 

театр музыкальных инструментов, синтетический спектакль. В 

исполнительском процессе совместная творческая работа ансамбля 

строится на «факторе случайности». Ф.Караев придает большое значение 

конструктивности в музыке, художественным открытиям в творчестве, 

изобретению и применению необычных проявлений через 

инструментальный театр. Чтобы подчеркнуть содержание и образность 

музыки, композитор прибегает к различным стилистическим приемам, 

придумывая парадоксальные ситуации, удивляющие слушателей. В целом 

все вышеперечисленное составляет важные особенности настоящего 

произведения. 

       Ключевые слова: Фарадж Караев, «Der stand der dinge», 

инструментальный театр, синтетический спектакль. 

 

Kamala Veyis gizi Alasgarli  

Elements of Instrumental Theatre In Faraj Garayev`s Work  

“Der Stand der Dinge”  

Summary 

         The presented article is devoted to the study of the elements of instrumental 

theatre, which has found its expression in the work “Der stand der dinge” by the 

modern Azerbaijani composer Faraj Garayev. In the course of the study it 

becomes clear that this artistic project-work of the composer is a theatre of 

musical instruments, a synthetic performance. In the performance process, the 

ensemble's joint creative work is based on the “randomness factor”. F. Garayev 

attached great importance to constructiveness in music, artistic discovery in 

creativity, and the invention and application of unusual manifestations through 

instrumental theater. To emphasize the content and image of the music, the 

composer resorts to various stylistic methods, invents paradoxical situations that 

surprise the audience. In general, all of the above constitute the important 

features of the present work. 

       Key words: Faraj Garayev, “Der srand der dinge”, instrumental theater, 

synthetic performance 

